MAVZU: TILSHUNOSLIK VA DUNYO TILLARI

REJA;

1. Tilning ijtimoiy hodisa ekanligi haqida.
2. O’zbek tili – O’zbekiston Respublikasining davlat tili.
3. Dunyo tillari.
4. Tirik va o’lik tillar.
5. Til va nutq.
6. Milliy (umumxalq) til, adabiy til va shevalar.
7. O’zbek tili va uning taraqqiyot bosqichlari.
8. Tillar o’rtasidagi munosabatlar.
Tilning ijtimoiy hodisa ekanligi haqida
Hozirgi paytda yer yuzi aholisi 7,8 milliarddan oshib ketdi. Mana shu aholi 3000 dan ortiq tilda gaplashadi. Til odamlarning bir-birlari bilan munosabatda bo’lishi uchun yordam beradigan eng muhim vositadir. Odamlar til vositasida o’z fikrlarini, his-tuyg’ularini ifodalaydilar. Insoniyat jamiyatining shakllanishida tilning roli beqiyosdir. Tilsiz jamiyat, jamiyatsiz til bo’lishi mumkin emas, til jamiyat uchun, insonlar uchun xizmat qiladi, shuning uchun u ijtimoiy hodisa hisoblanadi, ya’ni til yakka insonga emas, balki butun jamiyatga daxldor bo’lib, shu jamiyat a’zolari yordamida shkllantirilib, rivojlantirilib boradi.


O’zbek tili – O’zbekiston Respublikasining davlat tili
1989-yil 21-oktabrda o’zbek tiliga davlat tili maqomini berish haqida Qonun qabul qilindi. O’ylaymizki, bu mustaqillik tomon tashlangan birinchi qadamdir. (Bu Qonun 1995-yil 21-dekabrda yangidan tahrir qilindi.) O’zbekiston Respublikasi Konstitutsiyasining 4-moddasida shunday deyilgan: “O’zbekiston Respublikasining davlat tili o’zbek tilidir”.

Dunyo tillari
Dunyodagi tillar kelib chiqishi, qarindoshligi, lug’aviy va Grammatik jihatdan yaqinligiga qarab bir necha til oilalariga bo’linadi. Yer yuzida 20 dan ortiq til oilasi bor. Til oilalari bobo til nomi bilan ataladi. Til oilalari o’z navbatida til turkumlariga (guruhlariga) bo’linadi.

Hind-yevropa oilasi quyidagi til turkumlarini o’z ichiga oladi: hind turkumi (hind, urdu, Bengal, panjob, Gujarat va h.), eron turkumi (fors, afg’on, osetin, kurd, tojik va h.), slavyan turkumi (rus, ukrain, belorus, chex, Slovak, polyak, serb, makedon, bolgar, xorvat, sloven), boltiq turkumi (litva, latish, latgal), german turkumi (dat, shved, norveg, island, ingliz, golland, nemis, yangi yahudiy tili), roman turkumi (fransuz, provansal, italyan, ispan, portugal, rumin, moldovan tillari, o’lik lotin tili), kelt turkumi (o’lik). Grek, alban, arman tillari birorta turkumga mansub bo’lmasdan, shu til oilasiga kiradi.

Turkiy tillar oilasiga o’zbek, qozoq, qirg’iz, turk,, turkman va boshqa jami 30 ga yaqin til kiradi, ya’ni har bir grammatik ma’no alohida qo’shimcha yordamida ifodalanadi va bu qo’shimchalar so’zining oxiriga qo’shiladi.

Fin-ugor tillar oilasiga fin guruhi (fin, eston, karel, komi-ziryan, komi-permyak, udmurt, mariy, mordva tillari), ugor guruhi (venger, mansiy, xantiy tillari) mansubdir.

Som-xom tillar oilasiga semit guruhi (arab, axmar, xarari, oysor, ivrit tillari), qushit guruhi (galla, Somali, saho, beja tillari), berber guruhi (kobil, shilx, rif, tamazist tillari), chad-xom guruhi (xuase, kotoko, angas, karekare, sura, chuzgu, mubi tillari), arab guruhi (qadimgi arab) kiradi.

Kavkaz oilasiga g’arbiy guruh (abxaz, abazin, adigey, kabardin, ibix tillari), nax guruhi (Chechen, ingush, batsbiy tillari), dog’iston guruhi (avar, darg’in, lezgin, lak, karatin, gunzib tillari), janubiy guruh (megrel, chan, gruzin, kartaliy, svan, guriy) kiradi.

Xitoy-tibet oilasiga tay-xitoy guruhi (xitoy, dungan, tay, laos, chjuan, vetnam tillari), tibet-birma guruhi (tibet, birma tillari) kiradi.
Bulardan tashqari, dravid, malay-polinez, avstraliya, papua, afrika til oilalariham bor.

Dunyo tillari yana morfologik jihatdan, ya’ni tarkibidagi so’zlarning tuzilishi jihatidan ham tasnif qilinadi. Bunga ko’ra tillar quyidagi 4 guruhga bo’linadi:

1, Amorf tillar tarkibidagi so’zlar hech qanday sintaktik shakl yasovchi qo’shimchalarsiz, to’g’ridan-to’g’ri birikib, bog’lanib keladi. Bu tillarga xitoy, tibet, birma, vetnam va xitoy-tibet oilasiga mansub bo’lgan boshqa tillar misol bo’la oladi.

2. Agglyutinativ tillarda har bir Grammatik ma’no ma’lum bir Grammatik ko’rsatkich bilan ifodalanadi. Masalan, maktablarga so’z shakli tarkibidagi –lar qo’shimchasi ko’plik ko’rsatkichi, -ga affiksi jo’nalish ko’rsatkichi kelishigidir.

Agglyutinativ tillarga turkey tillar, shu jumladan,o’zbek tili, fin-ugor tillari, dravid, indonez, hindu tillari va boshqalar, shuningdak, alohida tillar hisoblanmish yapon va koreys tillari kiradi.



3. Flektiv tillarda birdan ortiq grammatik ma’no birgina grammatik ko’rsatkich orqali ifodalanadi: rus tilidagi kniga so’zi tarkibidagi –a qo’shimchasi jinsni (jenskiy rod), bosh kelishikni, birlik sonni bildirib kelgan. Flektiv tillarga hind-yevropa, semit,  xamit tillar  kiradi.

4. Polisintetik tillarning xususiyati shundan iboratki, ularda butun bir gap bir so’z holida yoziladi. Polisintetik tillarga chukot tili, shuningdek, Amerikadagi ayrim hind tillari, Osiyodagi paleoosiyo oilasiga kiruvchi ayrim tillar kiradi.

Tirik va o’lik tillar
Hozirgi paytda ma’lum bir xalq vakillari uchun muloqot vositasi bo’lib xizmat qilayotgan tillar tirik tillar hisoblanadi: ukrain, ozarbayjon, qirg’iz tillari va b. Hozirgi davrda hech bir xalq uchun muomala vositasi bo’lib xizmat qilmayotgan, lekin qoldiqlari bizgacha yetib kelgan tillar o’lik tillar deb yuritiladi: lotin, qadimgi  hind yoki Sanskrit tili, qadimgi slavyan tili, qadimgi xorazmiy tili, qdimgi arab tili, qadimgi fors tili, so’g’d tili hozirgi paytda o’lik tillar hisoblanadi.

Lotin tili  qadimgi  Rim imperiyasining   rasmiy tili   sifatida mavjud bo’lgan.   Mazkur     imperiya yemirilgandan  keyin bu til ham asta-sekin o’lik tilga aylana borib, hozirgi kunda bu tilning qoldiqlarini ilmiy atamalarda uchratishimiz   mumkin.    Lotin tili o’rta va oily tibbiyot o’quv yurtlarida o’qitiladi.

Qadimgi xorazmiy tili esa eroniy tillarning sharqiy turkumiga mansub bo’lib, qadimgi  Xorazm vohasining aholisi shu tilda gaplashgan.  Bu til XI asrgacha   muomalada bo’lgan  va keyinchalik  iste’mooldan  chiqqan  hamda  o’lik   tilga aylangan.

Til va nutq
Til va nutq tushunchalari yaqin-yaqingacha farqlanmasdan kelinardi,  bu ikki so’zni  ma’nodosh (sinonim) so’zlar  sifatida ishlataverar edik.  Keyingi paytlardagi  tadqiqotlar  til  va  nutq tushunchalarini  farqlash zarurligini ko’rsatadi.

Til deganda  ma’lum xalq tomonidan ishlatiladigan, uzoq tarixga ega bo’lgan hodisani  tushunishimiz   kerak. Nutq esa  shu tilning  ma’lum paytda  va ma’lum  o’rinda   namoyon bo’lishidir.  Ayrim olimlar (Ferdinand de Sossyur) til va nutq  tushunchalarini farqlashda  shaxmat o’yinini misol qilib keltirishadi.  Shaxmat donalari,  taxtasi,  shaxmat  o’yini qoidalari  yig’indisi tilga qiyos qilinadi.  Har bir  shaxmatchining  o’yin uslubi,  o’ziga xos  xususiyatlarini  esa nutqqa   o’xshatishadi.  Demak,  ma’lum   so’zlar  yig’indisi vositasida   bitta  fikrni turli  ko’rinishlarda ifoda qilish mumkin.  “Ega+to’ldiruvchi+kesim” ko’rinishidagi qolip tilga tegishli bo’lsa, nutqda shu qolip asosida son-sanoqsiz gaplar tuzish mumkin: “Men ukamni ko’rdim \\ Sobir ukasiga yordamlashdi \\ Salim opasidan eshitdi…” Bu esa shu nutqning yaratuvchisiga bog’liqdir.  Bir kishining nutqi monolog,  ikki kishining nutqi dialog, ikkitadan ortiq kishining gapi polilog deb yuritiladi. Nutqning og’zaki va yozma ko’rinishlari mavjud.
Milliy (umumxalq) til, adabiy til va shevalar
Qayerda yashashidan qat’iy nazar o’zbek millatiga mansub barcha odamlar tomonidan ishlatiladigan til milliy (umumxalq) o’zbek tili deb yuritiladi. Milliy til o’z tarkibiga sheva, so’zlashuv nutqi, jargonlar, vulgarizm (so’kish, qarg’ish so’zlari), varvarizm (tilda o’rinsiz ishlatilgan chet so’zlar) kabi guruh so’zlarni qamrab oladi.

Milliy tilning ma’lum qoidalarga bo’ysundirilgan, muayyan qolipga solingan, olimlar, mutaxassislar tomonidan ishlov berilgan, doim silliqlashtirilib, mukammallashtirilib boriladigan shakl adabiy til deb ataladi. Adabiy til shu tilda gaplashuvchilarning barchasi uchun tushunarli bo’lishi kerak. Umuman, millatning barcha vakillari uchun tushunarli bo’lish zarurati adabiy tilning yaratilishiga sabab bo’lgan. Milliy o’zbek tilida shevalarning ko’pligi adabiy tilga bo’lgan ehtiyojni yuzaga keltirgan. Ayrim tillarda (misul uchun, fin tilida) shevalar kam bo’lgani uchun adabiy tilga ehtiyoj yo’q.

Rasmiy hujjatlar, badiiy va ilmiy adabiyot, vaqtli matbuot adabiy tilda yaratiladi, ommaviy axborot vositalari adabiy tilda ish ko’radi. Adabiy tilning og’zaki va yozma shakllari mavjud.

Sheva bir millatga mansub bo’lib, lekin turli hududlarda yashaydigan odamlar tomonidan ishlatiladigan milliy til ko’rinishidir. Sheva adabiy tildan fonetik (ya’ni tovush), leksik (ya’ni so’z) Grammatik (ya’ni, qo’shimchalar va gap qurilishi) jihatdan farq qiladi.
Xalq shevalarining faqat og’zaki shakli mavjud.

Shevalarning bir-biriga yaqin bo’lgan guruhlari lahja deb ataladi (dialect so’zi sheva hamda lahja tushunchalarini birgalikda ifodalaydi.).

O’zbek milliy tili tarkibida uchta lahja bor:

1. Qarluq lahjasi (janubiy-sharqiy guruh).

2. Qipchoq lahjasi (janubiy-g’arbiy guruh)

3. O’g’uz lahjasi (shimoliy-g’arbiy guruh)


Qarluq lahjasi asosan shahar shevalarini o’z ichiga oladi (Toshkent, Andijon, Farg’ona, Samarqand, Buxoro, Qarshi). Bu shevalarning muhim fonetik va morfologik belgilari quyidagilar:

1. ayrim so’zlar oxiridagi k tovushi y tarzida aytiladi: elak – elay, terak – teray;
2. ayrim so’zlardagi a tovushi o tarzida aytiladi: aka – oka, nahor – nohor;
3. bu lahjada qaratqich kelishigining qo’shimchasi yo’q bo’lib, unung o’rniga tushum kelishigi qo’shimchasi –ni ishlatiladi: ukamni(ng) daftari.

Qipchoq lahjasi shevalari O’zbekistonning barcha viloyatlarida mavjud, ular asosan qishloqlarda tarqalgan (Samarqand, Jizzax, Surxondaryo, Qoraqalpog’iston, Shimoliy Xorazm viloyatlari, Turkmanistonning Toshovuz viloyati shevalari). Belgilari quyidagilar:

1. y o’rnida j ishlatiladi: (barchasida emas) yo’l - jo’l, yo’q – jo’q;
2. g’ o’rnida v ishlatiladi: tog’ – tov, sog’ – sov;
3. ayrim so’zlar oxirida q tushiriladi: quru(q), sari(q).

Og’uz lahjasi Janubiy Xorazmdagi (Urganch, Xiva, Xonqa, Hazoraps, Qo’shko’pir, Shovot tumanlari) bir qancha shevalarni o’z ichiga oladi. Belgilari:

1. unlilar qisqa va cho’ziq aytiladi: at (hayvon) – aad (ism);
2. t tovushi d kabi, k esa g tarzda aytiladi: tog’ – dog’, keldi – galdi;
3. –ning qo’shimchasi –ing tarzida, -ga qo’shimchasi esa –a, -na tarzida aytiladi:


Urganch(n)ing qovuni, yorimga – yorima, alina (qo’liga).
Hozirgi o’zbek adabiy tili uchun qarluq lahjasiga kiradigan Farg’ona – Toshkent shevalari asos qilib olingan. Olimlarning fikricha, Toshkent shevasi fonetik jihatdan, Farg’ona shevasi morfologik jihatdan adabiy tilga asos bo’lgan. Umuman olganda, adabiy til barcha shevalarga tayanadi.

O’zbek tili va uning taraqqiyot bosqichlari
O’zbek tili oltoy tillar oilasining turkiy tillar turkumiga kiradi. Dunyoda 30 ga yaqin turkiy til bor: o’zbek, turkman, ozarbayjon, qozoq, qirg’iz, turk, uyg’ur, boshqird, qoraqalpoq, tatar, chuvash, yoqut, qorachoy, balqar, tuva, oltoy turklari, xakas, gaganz, shor, qoraim, qumiq, no’g’oy, oyrot, karagas, va boshqalar.

O’zbek adabiy tili tarixi quyidagi davrlarni o’z ichiga oladi:

1. Qadimgi turkiy adabiy til miloddan oldingi davrlardan to X asrlargacha bo’lgan davrdagi tildir. Qadimgi turkiy xalqlar og’zaki ijodi namunalari, Orxun-Enasoy yodgorliklari (VI-VII asrlar) shu tilda yaratilgan.

2. Eski turkiy adabiy til (X-XII asrlar). Mahmud Koshg’ariyning “Devonu-lug’otit-turk” (“Turk tillar devoni”), Yusuf Xos Hojibning “Qutadg’u bilig” (“Saodatga yo’llovchi bilim”), Ahmad Yugnakiyning “Hibat ul-haqoiyq” asarlari, Ahmad Yassaviyning hikmatlari shu tilda yaratilgan.

3. Eski o’zbek adabiy tili (XII asr – XX asrning boshlarigacha). “Og’uznoma”, “Tafsir”, Qutbning “Xusrav va Shirin”, Sayfi Saroyining “Guliston”, Xorazmiyning “Muhabbatnoma”, Rabg’uziyning “Qissai Rabg’uziy”, Atoyi, Sakkokiy, Lutfiy, Alisher Navoiy, Bobur, Mashrab, Turdi, Maxmur, Gulxaniy, Muqimiy, Furqat, va boshqa ko’plab ijodkorlarning asarlari shu tilda yaratilagn.

4. Hozirgi o’zbek adabiy tili (XX asrning boshlaridan hozirgi davrgacha). “Turkiston viloyati gazeti” nashr qilina boshlagan vaqtdan (1870-yildan) e’tiboran to hozirgi kungacha o’zbek tilida taratilgan barcha asarlar hozirgi o’zbek tilining namunalari hisoblanadi.


O’zbek tili XI asrdan boshlab mustaqil til sifatida shakllana boshladi va XIII asrda eski o’zbek adabiy tili shakllanib bo’ldi.
Eski o’zbek tilining rivoji buyuk Alisher Navoiyning nomi bilan bog’liqdir. U eski o’zbek tilining keng imkoniyatlaridan foydalangan holda ajoyib asarlar taratibgina qolmasdan, bu tilni ilmiy jihatdan chuqur tadqiq qiluvchi “Muhokamat ul-lug’atayn” nomli yirik ilmiy asar ham yozdi va unda o’zbek tilining boshqa tillardan, jumladan, fors-tojik tilidan hech kam emasligini ishonarli misollar bilan isbotlab berdi.

Tillar o’rtasidagi munosabatlar
O’zbek va tojik tillari turli oilalarga mansub tillardir. Shunga qaramasdan, o’zbek tilining tarkibida ko’plab tojikcha so’zlar, tojik tilning tarkibida esa ko’pgina o’zbekcha so’zlar singishib ketgan. Chunki bu xalqlar asrlar davomida qo’ni-qo’shni bolib yashab, madaniyat va san’atlari, udumlari, urf-odatlari ham uyg’unlashib ketgan. Tojik tilidan o’zbek tiliga dono, otashkurak, paypoq, dastro’mol kabi so’zlar o’tgan. O’zbek tilidan tojik tiliga qaymoq, qayroq, qanor, yurt kabi so’zlar o’tgan. Lekin bu tillarning fonetikasi va grammatikasi bir-biriga o’xshamaydi.
O’zbek va rus tillari to’g’risida ham shunday fikrlarni bildirish mumkin.

